
Izvještaj o radu Pravne službe HK BIH1
(period 01.01.2009-31.12.2009.)

Uvod
Pravna služba Helsinškog komiteta je i u 2009. nastavila rad na pružanju besplatne pravne pomoći građankama i građanima BiH. U izvještajnom periodu Služba je radila na ukupno 4719 predmeta. Od tog broja novootvorenih je 710, a iz prethodnih godina preneseno je 4009 predmeta. Jedna od uobičajenih i svakodnevnih aktivnosti bilo je uporno insistiranje kod sudova i državno-upravnih organa na efikasnijem radu i okončanju nerazmno dugih postupaka u ovim predmetima. 

Broj zaključenih predmeta u 2009. godini je 588.
Po osnovu pojedinačnih prijava građanki i građana o kršenju njihovih prava upućeno je 358 preporuka i urgencija, a obavljen je i 261 monitoring pred sudovima i organima uprave. Uposlenici Pravne službe su u navedenom periodu dali ukupno 1066 pravnih savjeta. 

U strukturi zaprimljenih predmeta u 2009. godini njih 318 se odnosi na predmete kod organa uprave, 240 je predmeta koji se vode u okviru sudskog procesa, a 152 su iz radnog odnosa. 
Pravni tim HK je uputio i veći broj mišljenja, preporuka i urgencija nadležnim vlastima i institucijama insistirajući na dosljednijoj primjeni donešenih zakona, a sve u cilju smanjivanja broja povreda ljudskih prava građana i građanki i funkcionalnijeg djelovanja pravne države.
Prijave o povredi prava ukazuju da su se u ulozi kršitelja podjednako često pojavljivali pojedinci i institucije zakonodavne, izvršne i sudske vlasti. Već je rečeno da je u 261 predmetu Služba, radeći na prijavama, vršila i monitoring pred sudovima i organima uprava. Zbog ograničenja donatorskih sredstava, za razliku od prethodnih godina kada je monitoring vršen pred većinom uspostavljenih sudova na području  oba entiteta,  u  2009. monitoring je obavljan pred  Općinskim i Kantonalnim sudom u Sarajevu (Federacija BiH), te  Osnovnim sudom u Istočnom Sarajevu, Foči, Sokocu, Trebinju i Banja Luci (Republika Srpska).
U 2009.  Pravna služba je u  dva slučaja  bila punomoćnik podnositelja prijava (zastupanje) pred Općinskim sudom u Sarajevu, a radi poništenja nezakonitog rješenja po članu 143. Zakona o radu F BiH i u ostavinskom postupku. Postupci u navedenim pravnim stvarima nisu još okončani. Pravna služba je zastupala i NVO „MILIĆANKA“ iz Milića u postupku koji je vođen po tužbi  rudnika „Boksit“ – Milići. Postupak je okonačan odlukom Okružnog suda  kojom je tužba odbačena. Ova zastupanja pred sudovima, mimo obavljanja redovnih poslova, su potvrda opredijeljenosti i spremnosti Pravne službe za saradnju  i davanje  besplatne pravne pomoći drugim NVO i pojedincima koje nisu u situaciji finansirati advokate i ostavrivati ili štititi svoja prava.
U izvještajnom periodu uposlenici pravne službe su bili i učesnici u većem broju radio i tv emisija i javnih debata koje su tretirale teme iz oblasti ljudskih prava i njihove zaštite. Kandidatura Branke Inić za šestoaprilsku nagradu i njen izbor za ličnost godine u anketi čitalaca dnevnog lista „SAN“ su samo jedna od potvrda da je Pravna služba Helsinškog komiteta i u 2009. bila prepoznatljiva po ustrajnoj borbi za promociju i zaštitu ljudskih prava i sloboda.
Pravosuđe
Veći  broj prijava tokom 2009. Odnosio se na pravično suđenje (postupak) i suđenje u razumnom roku. U utvrđivanju povrede navedenih prava Pravna služba je uzimala u obzir dužinu sudskog postupka, postupanje nadležnog suda, ponašanje podnositelja prijava kao tužitelja  i složenost sudskog predmeta.

Vršeći  monitoring na ročištima u  pravnim stvarima poništenja ugovora o zamjeni imovine u toku ratnih dejstava, (izvršene po osnovu pritisaka, prijetnji, i sl,) vraćanja imovine, podjele bračne stečevine i dr..,  Pravna služba zaključuje da su  povrede prava na pravično suđenje i suđenje u razumnom roku  najviše  bile prisutne  kod Osnovnog i Okružnog suda u Banja Luci, Trebinju (Republika Srpska), Općinskog i Kantonalnog suda u Sarajevu (Federacija BiH-Kanton Sarajevo). 
Pred ovim  sudovima postupci  u navedenim pravnim stvarima traju od osam do deset i više godina! U nekim predmetima  koji se vode  pred sudovima Republike Srpske (Banja Luka i Trebinje) je zapaženo da je doneseno  više presuda koje su u žalbenim postupcima poništavane i  predmeti više puta vraćani na ponovne postupke. Ovakvim načinom rada se izgubila i svrha djelotvornog pravnog lijeka; što nosi povredu  člana 6. stav 1. Evropske konvencije i istovremeno povlači eventualnu povredu načela „neovisnost sudca“.
Povreda ovog esencijalnog prava je vidljiva u predmetima, u kojima su učesnici postupka „zaštićeniji“ građani  sa određenim političkim uticajem, ili političkom zaštitom i posebno je izražena   u izvršnom postupku. O toj činjenici jasno govore, između ostalih,  predmeti DŽ. H.  T.E., koji se vode pred  Osnovnim i Okružnim sudom   u Banja Luci, radi čega je Pravna služba sačinila izvještaje, koji su dostavljeni Visokom sudskom  tužilačkom savjetu  i Antikorupcionom timu. 
Navedene instutucije u odnosu na konstatovane  povrede, koje po mišljenju Pravne službe imaju dimenziju  sociološke korupcije,  nisu  preduzele  radnje u skladu sa njihovim ovlaštenjima, osim što je  održan  jedan  sastanak sa Antikorupcionim timom sa kojeg  nikakve informacije  u odnosu na  navedene predmete nisu date.
Uz konstataciju Pravne službe da se tužbe, žalbe i  prigovori   ne rješavaju u zakonskom roku, u sudovima su prisutne i slijedeće pojave: 
· zahtjevi za izuzeće uređujućih sudija se ne rješavaju u zakonskim rokovima, ili se  neutemeljeno odbijaju, 
· žalbeni postupci traju nedopustivo dugo čak i u predmetima koji podrazumijevaju hitnost rješavanja,  
· predmeti se više puta vraćaju na ponovne postupke,   
· ne poštuje se princip hronoligije rješavanja, 
· dostavljaju se  neistinite informacije u odnosu na rješavanja žalbi,

· vremenski razmak između pripremnog  i glavnog ročišta  traje više mjeseci,  
· jedan dio sudija se upoznaje sa predmetima tek na zakazanom ročištu što dovodi do povrede člana 10. ZPP, 
· odgađaju se ročišta zbog odlaska sudija na seminare, a da se pri tome stranke predhodno ne obavještavaju, 
· u predmetima se nalaze pogrešno uložene dostavnice iz drugih predmeta, konstatuju se pogrešne adrese stranaka u postupku, radi čega se odlažu rasprave,  i dr.
U  odnosu na dužinu trajanja  postupaka pred višestupanjskim sudovima situacija je  identična, kao kod prvostepenih sudova. 
Podnesene prijave kod Pravne službe potvrđuju da je izražen porast  predmeta žalbi, pred kantonalnim i okružnim sudovima. Donose se odluke po kojima se više puta predmeti  vraćaju  na ponovne postupke, što  utiče na svrhu djelotvonosti pravnog lijeka. Ova pojava  je najviše prisutna  kod Kantonalnog suda u Sarajevu. 
U porastu su i izjavljene „revizije“ pred Vrhovnim sudovima entiteta. Njihovo razmatranje traje nerazumno dugo. Pred Vrhovnim sudom F BiH predmeti se u većini slučajeva odnose na   prava  koja proističu iz kolektivnih ugovora. Oni bi se mogli riješiti arbitražnim postupkom uz posredstvo poslodavaca, zaposlenika, ili sindikata, ali  vlasti nisu  preduzele  takve radnje čime bi nesumnjivo uticale na znatno smanjenje broja predmeta pred navedenim sudovima i umanjilo kršenje člana 6. stav 1. Evropske konvencije. 
Kada je riječ o predmetima koji se vode pred Sudom BiH Pravna služba  po podnesenim prijavama bilježi  povećan broj tužbi, posebno onih koji se tiču prava iz radno-pravnog statusa u institucijama BiH. Iako ovi postupci takođe podrazumijevaju hitnost rješavanja, hitnost izostaje.
Prijave na rad tužilaštava  u predmetima koji se vode kod Pravne službe  glavnom su vezane za nepokretanje istraga ili njihovo predugo trajanje. Česte i nedovoljno argumentirane dluke o  neprovođenju istraga uveliko  stvaraju  nepovjerenje u rad tužilaca. Postojeća zakonska rješenja ne ostavljaju mogućnost  eksterne provjere tužilačke odluke o nepokretanju istrage za eventualno učinjeni propust u pokretanju i/ili vođenju krivičnog postupka. Čak i u slučajevima gdje je obaveza glavnog tužioca da obavijesti javnost  o preduzetim radnjama u odnosu na neki slučaj koji se vodi pred tužilaštvom i za čiji tok postupka javnost treba da zna takva obaveza se izbjegava.
Pravna služba izražava zabrinutost pojavama da veći broj podnositelja prijava, koji bi se odlučili da vode „građanske parnice“, nije u finansijskoj mogućnosti to učiniti, radi čega gube prava koja  su im zakonima utvrđena. Nedonošenje zakona o pružanju besplatne pravne pomoći na području Federacije BiH, ili krovnog zakona utiče na  povredu člana 6. stav 1. Evropske konvencije, jer odgovarajući sistemi pravne pomoći  su esencijalni  u praksi i omogućavaju ravnopravan pristup pravdi za sve. Međunarodni standardi vezani za pristup pravnoj pomoći  koji  bi sadržavali Akcioni plan o sistemima pravne pomoći Evropskog komiteta za saradnju, Preporuku Komiteta ministara Savjeta Evrope o djelotvornom pristupu pravdi za najsiromašnije, i dokumenti Ujedinjenih nacija,  u BiH  nisu  još zaživjeli. 
Pravna služba se posebno angažovala na praćenju provođenja Strategije za reformu sektora pravde u BiH, konkretnije Sektora - izvršenje kaznenih sankcija Zapažanja su da tokom 2009. Godine nisu provedene Strategijom planirane aktivnosti:

1. Usklađivanje standarda i propisa koji uređuju izvršenje kaznenih sankcija u BiH, 
2. Uspostavljanje zatvorskih uprava uz usklađane zakonske propise i standarde, 
3. Razviti sustav uvjetnog otpusta, 

4. Afirmirati izvršenje alternativnih kazni i provesti institut „ rad za opće dobro“, 
5. Unaprijediti sustav tretmana specifičnih kategorija zatvorske populacije, 
6. Unaprijediti sustav zdravstvene zaštite za cjelokupnu zatvorsku populaciju, 
7. Uspostaviti sustav neovisne zatvorske inspekcije u BiH, 
8. Razviti i provoditi usklađen sustav obrazovanja i obuke zatvorskog osoblja u BiH, 
9. Razvijanje zakonski definiranog i usklađenog sustava pomolovanja u skladu sa međunarodnim standardima

Na kraju ovog dijela Izvještaja Pravna služba iznosi nezadovoljstvo saradnjom sa Visokim sudskim i tužilačkim vijećem (VSTV) i radom Disciplinske komisije VSTV.  O svim zapaženim negativnim pojavama tokom monitoringa Pravna služba je izvještavala VSTV. Odgovori i reakcije Disciplinske komisije su u svakoj situaciji  bili identične sadržine: ...“UDT će Vašu pritužbu razmatrati čim to bude moguće...O odlukama UDT i VSTV bit ćete pismeno obavješteni“. Nažalost, Pravna služba ni u jednom slučaju  za koji je dostavila pritužbu, ne samo u izvještajnom periodu, već i ranijih godina, nije povratno informisana, a niti  su UDT  i VSTV u skladu sa Pravilnikom donosili odluke.  

Diskriminacija
Zabilježen je i porast broja prijava koji se odnose na diskriminaciju, posebno u obliku „mobinga“ Navedeni oblik nefizičkog uznemiravanja je napokon utvrđen i Zakonom o zabrani diskriminacije koji je stupio na snagu 20.07.2009. Ovaj vid kršenja prava prema zaposlenicima je prisutan i u državnim insitucijama i privatnim društvima, najčešće onim koje rukovodni kadrovi „drže“ kao svoje „privatno vlasništvo“, a procentualno je izraženiji prema ženama.

U svojim prijavama Pravnoj službi podnositelji navode da su degradirani u odnosu na radne uslove i svoj profesionalan status. Obično su to zaposlenici koji nisu ni u kakvom srodstvu, a niti u prijateljskim odnosima sa neposrednim rukovodiocem, ili poslodavcem, osobe koje ukazuju na određene propuste rukovodnog kadra, na različitost postupanja, i sl, i ne dozvoljavaju  bilo kakav nezakoniti  uticaj u obavljanju svojih poslova.  
U većini slučajeva neposredni rukovodioci ili poslodavci podnositeljima prijava, nakon vršenja ove  diskriminacije, ispostavljaju nezakonite odluke o otkazu, ili otkazuju   ugovore o radu sa ponudama pod izmjenjenim uslovima, bez pravne utemeljenosti, ili  se  još  zaposlenice spolno uznemiravaju.

U  većini slučajeva žrtve „mobinga“ su primorane da odlaze na bolovanje,  radi pogoršanja njihovog zdravstvenog stanja (liječenje kod  psihijatara, psihologa),  zapostavljaju porodicu i djecu, sredina u njihovim okruženjima ih izbjegava,  jer  neprestalno govore o tom degradirajućem i ponižavajućem stavu  pretpostavljenih, i sl.
Ovaj oblik diskriminacije, ali i svi drugi, ocjena je Pravne službe neće biti suzbijen samim donošenjem već pomenutog zakona o zabrani diskriminacije. Nadležni bi morali donijeti podzakonske akte i prateće dokumente kako bi Zakon mogao zaživjeti u praksi. Tako Ministarstvo za ljudska prava i izbjeglice BiH nije u roku, utvrđenim ovim zakonom, donijelo Pravilnik o načinu prikupljanja podataka o predmetima diskriminacije  kojim bi se definirao sadržaj i izgled upitnika  za prikupljanje podataka  za postupak. Praksa pravne službe ukazuje da je nužna i edukacija sudija u primjeni ovog zakona.
Nasilje u porodici
Broj prijava koje se odnose na  nasilje u porodici  je manji u odnosu na prethodnu godinu. Karakteristika je da dio podnositeljica prijava, koje su doživljavale nasilje u porodici, žele  ostati anonimne. Većinom su nezaposlene, u godinama između 25-55 i patrijarhalno vaspitane. Osjećajući stid zbog nasilničkog ponašanja kojem su izložene one to prikrivaju od okoline i familije.
Po svakoj podnesenoj prijavi ove vrste Pravna služba je  tražila informacije od MUP-a i istovremeno pružala pravnu pomoć žrtvama nasilja, prvenstveno  na način upoznavanja  sa Zakonom o zaštiti od nasilja i mjerama koje  ovaj zakon nalaže.
Praksa pokazuje da su rijetki slučajevi da  nadležni sudovi po zahtjevu policije donose  rješenja kojim se počiniocima nasilja izriču  zaštitne mjere,  u smislu člana 9. Zakona o zaštiti nasilja u porodici., a koje se prvenstveno tiču udaljenja iz stana, ili kuće, zabranu približavanja žrtvama nasilja u porodici, i zabranu uznemiravanja ili uhođenja osoba izloženih nasilju. 
Udaljavanje nasilnika iz stana ili kuće, zabranu približavanja žrtvi i zabranu njenog uznemiravanja, što propisuje član 9 pomenutog Zakona Pravna služba je  registrovala samo u slučaju jedna sudinice. U tom slučaju MUP - Odjeljenje kriminalističke policije je, zbog vršenog nasilja od strane njenog supruga,  03.09.2009. godine, podnio zahtjev sudu  za izricanje zaštitne mjere. Sud je  već narednog dana, donio rješenje kojim su izrečene zaštitne mjere. Inače, uobičajena praksa je da se žrtva nasilja smješta u „sigurnu kuću“, a počinilac nasilja ostaje u stambenom prostoru. Ovaj primjer ukazuje na nejednakost postupanja u identičnim situacijama  u najsramnijem kršenju prava prema ženama, a indicira da primjena navedenog člana Zakona zavisi od statusa i pozicije žrtve u društvu. 
Pravo na povratak
Bez obzira na ne veliki broj  prijava  koje se tiču kršenja prava na povratak Pravna služba upozorava da nadležni  upravni organi i dalje zadržavaju jedan dio korisnika u stanovima koji su predmet povrata. Posebno zabrinjava činjenica da su to osobe  koje imaju „zaštićeniji status“ i nalaze  na istaknutim pozicijama u državnim službama ili na društvenoj skali. Uobičajeno je da se u istim predmetima više puta donose rješenja, koja se u žalbenim postupcima poništavaju i opet vraćaju na ponovne postupke. 
Nije rijetkost da ta vrsta korisnika pokrene i upravni spor pred  sudovima koji onda donose privremene mjere uz obrazloženje da bi, zbog navodno lošeg zdravstvenog stanja eventualna deložacija mogla nastati nasaglediva šteta. U takvim situacijama, tužbe u pokrenutom upravnom sporu „miruju“ duži vremenski period, uz obrazloženje sudova da se čeka hronološki red  njihovog razmatranja..
S obzirom da je ova pojava po prijavama  najviše prisutna u  Kantonu Sarajevo, Pravna služba je o ovim činjenicama obavještavala  ministra za stambene poslove i predsjednika  Kantonalnog suda   ukazujući  na  kršenje ustavnih i konvencijskih prava, i Aneksa VII Općeg okvirnog sporazuma za mir u Bosni i Hercegovini.
U odnosu na  postupke po odlukama CRPC zapaženo je  da više od  godinu dana nije imenovana komisija koja radi na predmetima koji sadržavaju i žalbe. Iako odluke CRPC imaju po Aneksu VII Općeg okvirnog sporazuma za mir u BiH najjaču pravnu snagu i obavezujućeg su karaktera, neimenovanjem nove komisije žalbe „miruju“. Na taj način je onemogućen  žaliteljima „pristup sudu“, što predstavlja i povredu  člana 13. Evropske konvencije, kao osnovno ljudsko pravo. Vijeće ministara, posebno nadležna ministarstva, ovaj gorući problem  i dalje ne rješava.
Dio podnesenih prijava pomenute kategorije odnosi se na nemogućnost ostvarivanja prava na saniranje objekata kao i na povratka na posao. Služba je u svakom slučaju preduzimala ad hoc radnje i svojim preporukama i mišljenjima uticala kod nadležnih upravnih organa na ostvarivanje prava povratnika.

Pravo na otkup stana
Pravna služba  je i u prethodnim godinama  svojim  preporukama znatno   uticala na povratak u stanove podnositelja prijava koji su godinama, do početka ratnih dejstava,  imali svojstvo nositelja stanarskih prava na stanovima koji su bili privatno vlasništvo. Dobar broj njih međutim ne može da otkupi stan, jer su  te stanove  prethodni  vlasnici prodali.  Ovi podnositelji prijava navode da je Zakon sadržavao odredbu člana  47., koji je „blokirao“ otkupe njihovih stanova, a naknadnim izmjenama Zakona kojim se dozvoljava  otkup, nisu više bili u mogućnosti  taj otkup izvršiti, radi čega mnogi od njih danas vode sudske postupke. 
Prijave u svom sadržaju nose imena i prezimena onih lica koji su kupili stanove  od prethodnih vlasnika, iako svojstva nositelja stanarskih prava su ostala na prethodnim vlasnicima. To su mahom ljudi, ili njihova djeca, koja su u periodu donošenja Zakona o otkupu stanova u 1997. godini obavljali različite funkcije sve do  Vlade Federacije BiH
Pravna služba koja je krajem izvještajnog perioda zaprimila ove prijave, je u obavezi da ih dostavi nadležnom tužilaštvu na dalji postupak, radi utvrđivanja eventualne korupcije u stambenoj oblasti, i sačini analizu donesenih zakona u odnosu na otkupe stanova  u ovoj situaciji.
Jedan dio prijava se odnosi i na onemogućavanje otkupa stanova od strane vlasnika-prodavca, koji nisu privatno vlasništvo,  niti su konfiskovani. Iako Zakon o otkupu stanova utvrđuje rokove za otkup, tj. sklapanje ugovora o otkupu i dalje vlasnici stanova osporavaju otkupe. Data mišljenja Pravne službe, u odnosu na ovakve situacije, jedan dio vlasnika-prodavci prihvataju, dok se drugi  prihvataju sudske sporove, iako nose ne male troškove. (Zemaljski muzej Grada Sarajevo, Općina Centar).
Vojni stanovi i njihov otkup je i dalje  samo tema medija i pojedinih institucija koji rade na zaštiti prava, među kojima je Helsinški komitet. Kod Pravne službe je evidentiran veći  broj prijava ove vrste.
Iako je 1600 porodica dobilo rješenja  o dodjeli stanova od strane ukinutog Ministarstva odbrane F BiH, u te stanove nisu uselili, a niti ih otkupili, jer izmjene o prestanku primjene Zakona o napuštenim stanovima u Domu naroda Parlamenta FBiH  nisu  uvrštene, do sačinjavanja ovog izvještaja, na dnevni red. Koliko je apsurdna situacija sa vojnim stanovima govori i činjenica da veliki broj njih su prazni,  a troškovi njihovog održavanja se gomilaju.
Kada je riječ o nadovjeri ugovora o korištenju vojnih stanova  Pravna služba zapaža da taj postupak traje više godina. Vlade Federacije BiH od ukidanja Federalnog ministarstva odbrane  nije nikada  oformila stambenu komisiju koja bi vršila postupke nadovjere. Pravna služba je dala prijedlog da nadovjere ugovora vrši pravobranilaštvo Federacije BiH, koje svakako obavlja poslove kod otkupa stanova.
Prava iz radnog odnosa
Dobar broj prijava se odnosi na „oduzeta“ prava iz radno-pravnog statusa kao što su: plaće, doprinosi PIO/MIO, zdravstveno osigurnje, regres, topli obrok, noćni rad, idr. Podnositelji navode da te naknade ne primaju po više mjeseci i godina. Ova pojava je prisutnija kod privatnih društava. 
Ipak, i kod jednog dijela državnih institucija, odnosno društava  je zapaženo da se više godina ne uplaćuju doprinosi PIO/MIO, kao i zdravstveno osiguranje za zaposlenike. Pravna služba navodi primjer Uprave za geodetske i imovinsko-pravne poslove BiH. Troje zaposlenika ove institucije sedam godina ne dobija plaću niti imaju zdravstveno osiguranje. Pravna služba je odgovornim našla Vijeće ministara i uputila mu preporuku u kojoj traži da ono riješi  status ovih zaposlenika. Vijeće ministara BiH,  shodno članu  50. i 51 Zakona o vijeću ministara BiH i ministarstvima BiH i Zakona o Vijeću ministara  iz 2000. godine,  bilo je obavezno da u roku od 30 dana, od dana stupanja na snagu  navedenih zakona donese  odluku o načinu nastavka rada, izmjeni, ili raspuštanju postojećih administativna tijela koja obavljaju funkcije, koje su u nadležnosti BiH. Istovremeno je bilo obavezno da nakon stupanja na snagu  tih zakona donese odluku o prestanku rada Uprave za geodetske i imovinsko-pravne poslove BiH, a što nije do danas učinjeno.

Prijave iz 2009. se odnose i na povredu člana 14. Zakona o radu  FBiH gdje podnositelji ističu da sa poslodavcima nikada nisu zaključili ugovore o radu, bilo na određeno, ili neodređeno vrijeme. Nezaključivanje ugovora o radu  nosi prekršajnu odgovornost. U pružanju pravnih savjeta ovim podnositeljima prijava Pravna služba  u svakoj situaciji insistira da podnesu prekršajne prijave. Istovremeno im ukazuje da nezaključivanje ugovora o radu u pismenoj formi u roku od 15 (petnaest dana) od dana početka rada, ili  neuručivanja pismene potvrde o zaključenom ugovoru o radu  ni u kom slučaju  neće moći djelovati na oduzimanje njihovih prava, jer se po Zakonu smatra da su zaključili ugovor na neodređeno vrijeme.
Pravnu službu je posebno zaokupirao slučaj R.Z. koja je na radnom mjestu fizički napadnuta od neposrednog rukovodioca i „izbačena“ iz radnih prostorija, samo zbog toga što je postavila upit  o isplati plaće, koju nije dobila  četiri mjeseca. U radu na ovoj prijavi Pravna služba je zatražila od inspekcije rada  da izvrši kontrolu statusa ove zaposlenice i istovremeno tražila informaciju od policije Istočno Sarajevo u odnosu na slučaj koji joj je prijavljen. . Stalni rad Službe na ovoj prijavi je rezultirao slijedećim: inspekcija je uradila svoj posao i utvrdila  da su navodi podnositeljice prijave tačne; policija je prijavu o slučaju fizičkog napada dostavila tužilaštvu na dalji postupak. Pravna služba nastavlja  pratiti ovaj slučaj, kao što nastavlja pružati pravnu pomoć podnositeljici prijave koja nije u finansijskoj mogućnosti angažovati advokata.
S obzirom da Zakon o radu F BiH ne reguliše institut „konkurs“ veći broj javnih ustanova  i društava prilikom potrebe popunjavanja radnih mjesta ne raspisuje konkurs. Prijem vrše neposredni rukovodioci tih ustanova-društava i u većini slučajeva zapošljavaju svoje prijatelje, rodbinu, ili  poznanike (npr: „Telekom BiH“). Podnositelji prijava ove vrste  ističu Pravnoj službi da je mito i korupcija prisutna kod zapošljavanja, ali iako  imaju takva saznanja ne mogu dobiti izjave „novozaposlenih“ kako bi podnijeli krivične prijave sa dokazima. 
Prijave o povredi prava se odnose i na  postupke zapošljavanja, a po objavljenim konkursima. Zapaženo je da se čak i kod državnih institucija  kandidati primaju u radni odnos suprotno Ustavnom amandmanu LII F BiH i Ustavu BiH čime se vrši diskriminacija u uživanju prava prilikom izbora kandidata. Konkursi se prilagođavaju onima koji su unaprijed određeni da budu primljeni. Onemogućavanje pristupa javnim službama na ovaj način državne institucije drastično krše član 25(c) Međunarodnog pakta  o građanskim i političkim pravima.
Podnositelji prijava često navode u svojim prijavama da agencije za državnu službu konkursne testovi određenim kandidatima unaprijed daju, kao i da  se kod određenih ministarstava prijem vrši pod ugovorima o djelu  na dva mjeseca. U tom periodu se raspisuje konkurs po kojem budu primljeni na neodređeno vrijeme. Pravna služba je imala i prijave u kojim podnositelji navode da pojedini ministri  sugerišu nekim svojim zaposlenicima da se prijave na konkurs  za „jače“ radno mjesto, na koje budu i primljeni mada ne uspunjavaju uslove  konkursa.
Pravna služba je zapazila neujednačene kriterije koji se odnose na posebne uslove u konkursima za izbor direktora ustanova javnih ustanova u Kantonu Sarajevo. O toj činjenici je upoznala i premijera Vlade Kantona preporučujući da  kriteriji  za izbor svih direktora ustanova budu isti. Premijer je podržao ovu aktivnost Pravne službe, prihvatajući mišljenje Službe da ovaj način njenog  rada, koji se ogleda i u vršenju monitoringa na zakazanim intervjuima, pospješuje demokratičnost u izboru javnih funkcija, i obezbjeđuje načelo zakonitosti i transparentnosti. Praćenje izbora  direktora se odnosi  na slijedeće JU: „Dom zdravlja“,  „Djeca Sarajeva“,  i :“Dom za djecu bez roditeljskog staranja“.
Pravna služba je imala određen broj prijava u odnosu na povrede prava iz penzijskog i invalidskog osiguranja. Veći broj postupaka,  potencijalni penzioneri vode pred sudovima, koliko, iz razloga donesenih nezakonitih rješenja, toliko i iz razloga    neuplate doprinosa, koji su osnov za njihovo penzionisanje.

Otkazi ugovora o radu
Najveći broj prijava se odnosi na nezakonite otkaze ugovora o radu, ili  otkaze ugovora sa ponudom pod izmjenjenim uslovima. Odluke se donose  suprotno odredbama Zakona o radu, i Zakona o vijeću zaposlenika, radi čega su zaposlenici primorani da podnose tužbe nadležnim sudovima, i prijedloge za mjeru osiguranja (povratak na posao do okončanja sudskog spora). Za svaku takvu  prijavu Pravna služba   je preporučivala  poslodavcu  da poništi nezakonite otkaze ugovora o radu i vrati zaposlenike na radna mjesta koja su obavljali prije otkaza. Jedan dio poslodavaca je prihvatao preporuke Pravne službe i time se oslobađao troškova, a u ostalim slučajevima sudovi su donosili mjere osiguranja po kojima su se podnositelji prijava vraćali na posao. (Slučajevi novinara RT FBiH, „Pliva“, i dr.)
Izvršenje krivičnih sankcija

Osuđena lica  kaznano popravnih zavoda Banja Luka, Bihać, Zenica i Sarajevo  svojim prijavama izrazili su nezadovoljstvo radom komisija za uslovni otpust, prije svega zbog velikog broja negativnih rješenja. Molbe su podnosili ovisno od dužine trajanja kazne i vrste krivičnog djela, nakon odslužene ½ kazne ili 2/3 za kraće zatvorske kazne.

Dio njih, iz KPZ-a FBiH,  u prijavama ističu da nisu dobili pojedinačna rješenja od Komisije  za uslovni otpust. Umjesto toga dobijali su jedno „rješenje“ sa spiskom osoba kojima je odbijen uslovni otpust. Bez obrazloženja. Dio prijava iz zavoda u Republici Srpskoj podnijeli su zatvorenici kojima su uručena pojedinačna rješenja, ali uopštena i nedovoljno obrazložena. U njima se ne navodi koji od kriterija iz Zakona nisu ispunjeni, odnosno koji su osnovni razlozi rukovodili Komisiju da donese odbijajuće rješenja.

Pravna služba, radeći na predmetima, uočava da je veliki broj negativnih rješenja komisija za uslovni otpust donesen dijelom  zbog zakonskih rješenja u sistemu izvršenja krivičnih sankcija, odnosno nepostojanja sistema obaveznog uslovnog otpusta za osobe osuđene do dvije godine zatvora nakon odsluženja 2/3 kazne. Ovaj problem u sistemu izvršenja krivičnih sankcija je izraženiji u FBiH, posebno u kontekstu činjenice da trenutno 1200 osoba čeka na odsluženje kazne zbog nedostatka zatvorskih kapaciteta. Takođe, ostao je nerješen i problem djelotvornog nadzora osuđenih lica na uslovnom otpustu. Ministarstva pravde bi trebala zajedno sa zavodima da odrede u kojim slučajevima je potreban nadzor kao i o eventualnim postavljenim uslovima.

Prava invalidnih osoba
U zaštiti prava invalidnih osoba Pravna služba je rukovodeći se prijavama ove kategorije, preporučila Federalnom ministru za rad i socijalnu politiku da preduzme radnje u isplati novčanih davanja koja podnositelji prijava više od dvije godine nisu dobili. Njima je rješenjima priznato pravo na ličnu invalidninu, dodatak za njegu i pomoć od strane drugog lica i ortopedski dodatak po osnovu odredbe člana 18.g. Zakona o osnovama socijalne zaštite, zaštite civilnih žrtava rata i zaštite porodice sa djecom. To pravo u novčanim davanjima  u smislu odredbe člana 18.f; i  c,  istog Zakona ne koriste, jer se novac ne uplaćuje.
Pravna služba je upozoravala da se jednom dijelu podnositelja prijava zdravstveno stanje pogoršava, posebno kod onih koji nemaju nikakvih drugih  novčanih primanja. Isplata ovih primanja mora biti hitna i efikasna, bez bilo kakvih uticaja. Revizija ponajmanje može biti opravdanje da se ovoj kategoriji uskraćuju prava do okončanja procesa. Pravna služba primjećuje da ni sama hronologija rješavanja po reviziji kod  nadležnog ministarstva nije zdovoljena. Ovakva postupanja nadležnog ministarstva su suprotna zakonu,  i moraju biti preispitana, radi utvrđivanja dgovornosti.
Zakoni koji regulišu prava invalida, preporuka je Pravne službe, moraju  se po hitnom postupku uskladiti sa ratifikovanom i potpisanom Konvencijom o invalidima, čime bi se i  prava invalida, koji su invalidnost stekli na radnom mjestu, ili prije zapošljavanja,  izjednačila, nevezano da li su zaposleni u krovnim ili entitetskim institucijama.
Metodologija
Pored gore navedenog Pravna služba je u 2009. pružala pravnu pomoć podnositeljima prijava u odnosu i na niz drugih prava: pravo na žalbu, pravo na oštetu,  pravo na porodičan život (starateljstvo, pretres, zaštita doma), pravo na slobodu mirnog okupljanja i slobodu izražavanja, (osnivanje i registracija udruženja/fondacija) pravo na obrazovanje, prava Roma, pravo na zaštitu od sukoba interesa,  prava porodice   i djeteta i socijalna i ekonomska prava.
U svim zaprimljenim predmetima primjenjivana je običajena metodologija. Nakon obavljanja intervjua sa podnosiocem prijave i prikupljanja neophodne dokumentacije slijedila je analiza. Na adrese „kršitelja prava“ potom su išle preporuke za otklanjanje povrede prava. Ponekad su zahtjevi za uklanjanje prepreka u ostvarivanju prava bili ponavljani i išli su i na adrese „kršiteljima“ nadređenih. Zapažanja i mišljenja Pravna služba je slala na sve adrese koje su pozvane ili koje bi mogle pomoći da se neki predmeti riješe pozitivno i omogući građankama i građanima ostvarenje nekog od prava.
Pravna služba je u velikom broju slučajeva koristila Zakon o slobodi pristupa informacija po osnovu kojeg je dobijala informacije koje su joj bile od izuzetnog značaja za dalji rad na  prijavama o povredi prava građana i građanki Bosne i Hercegovine.

U nekim predmetima Pravna služba je išla i na medijaciju s obzirom da se  pokazalo da i neposredni kontakti sa državnom administracijom mogu donijeti pozitivno rješenje.
Projekti pružanja besplatne pravne pomoći i rada na antidiskriminatornim politikama i praksama u BiH su realizovani uz podršku Švedskog helsinškog komiteta koji se od septembra 2009. zove Civil rights defenders.
1 Izvještaj sačinjen po osnovu prijava o povredi prava građanki i građana Bosne i Hercegovine

